
Ermənistanın saxta təbliğat maşını öz ampluasındadır
İroniyalı yumoristik hekayə 

ustası kimi tanınan məşhur amerikalı 
yazıçı Robert Şenkli yazırdı: “Ən çox 
təəssüf doğuran budur ki, informasiya 
müharibəsində həmişə həqiqəti 
deyən tərəf uduzur. Ona görə ki, o, 
həqiqəti deməklə məhdudlaşır, yalan 
danışan isə ağlına gələni deyə bilər”. 
Sentyabrın 12-də gecə saatlarında 
Ermənistan silahlı qüvvələrinin 
bölmələri Azərbaycan ̶ Ermənistan 
dövlət sərhədinin Daşkəsən, 
Kəlbəcər və Laçın istiqamətlərində 
genişmiqyaslı təxribat törətməsinin 
ardından rəsmi İrəvanın davranışına 
məhz bu prizmadan nəzər yetirən 
zaman amerikalı yazıçının dediklərində 
həqiqət payının çox olduğunu 
anlamamaq mümkün deyil. Həmişə 
olduğu kimi, bu gün də Azərbaycana 
qarşı erməni təbliğat maşınının əsas 
tezisləri üzrə formalaşan informasiya 
müharibəsi yenə də aqressiv formada 
aparılır. Azərbaycan torpaqlarını 30 
il işğal altında saxlamış Ermənistan 
təcavüzkar mahiyyətini inkar etməyə 
çalışmaqla, özünü “qurban” kimi 
dünyaya sırımağa çalışır. Halbuki 
İkinci Qarabağ müharibəsində qalib 
gəlmiş Azərbaycan bütün vəhşiliklərinə 
baxmayaraq, Ermənistana sülh təklif 
edir. Azad olunmuş ərazilərdə bərpa-
quruculuq işləri həyata keçirən ölkə 
kimi Azərbaycanın yeni reallıqlar 
fonunda hərbi gücün tətbiqinin tərəfdarı 
olmadığını hamı bilir.

Əlbəttə, müasir dünyada istənilən 
hərbi əməliyyatın uğuru təkcə texniki 
təchizatdan deyil, həm də hərbi 
əməliyyatları bilavasitə müşayiət 
edən düşünülmüş və planlaşdırılmış 
informasiya kampaniyasından, eyni 
zamanda, münaqişədə iştirak edən 
bu və ya digər tərəfin imicinin və 
münaqişənin xarakterinin formalaşması 
medianın silahlı münaqişəni təsvir 
etməsindən asılıdır. Erməni tərəfi 
də bu faktorlara söykənərək, 12 
sentyabr hərbi diversiya əməliyyatında 
nəticə əldə etmək üçün informasiya 
məkanına reallığa uyğun olmayan 
yalan məlumatlar ötürür. Postmübaribə 
dövrünün reallıqlarından doğru nəticə 
çıxarmaq istəməyən Ermənistan 
rəhbərliyi Azərbaycanı “təcavüskar” kimi 
qələnə verməyə çalışırlar. 

Bütün bu reallıqları gözəl anlayan 
Azərbaycan bütün səviyyələrdə 
erməni yalanlarının ifşa olunmasında 
gücünü nümayiş etdirir. Ermənilərin 
ölkəmizə qarşı apardığı informasiya 
müharibəsində zəruri cavab addımları 
atır, beynəlxalq ictimaiyyətin nəzərinə 
real, təhrif olunmamış faktları çatdırır. 
Bu gün etiraf olunur ki, İkinci Qarabağ 
müharibəsi zamanı müşahiə olunan 
informasiya müharibəsində Azərbaycan 

Ermənistandan daha çox uğur 
qazanmışdı. Ermənistan isə əksinə, 
döyüş əməliyyatları zamanı son dərəcə 
saxtalaşdırılmış formada məlumat 
ötürməklə yadda qalmışdı. 

Amma bu dəfə də erməni təbliğat 
maşını dünya ictimaiyyətini növbəti 
yalan kampaniyası ilə aldatmağa 
çalışır. Məlum olduğu kimi, ermənilər 
mif yaradıcılığında ustaddırlar. Bu, 
doğrudan da, milli istedaddır. Axı hansı 
xalq və ya toplum “erməni soyqırımı”, 
“böyük Ermənistan”, “böyük erməni 
mədəniyyəti”, “ilk sivilizasiya ocağı” 
barədə mifləri uydura bilər? Erməni 
miflərini saymaqla bitməz. Siyasi 
texnoloqların sözlərinə görə, məhz 
yalanlardan formalaşmış erməni 
mifologiyası erməni etnosunun xarici 
reallığı dərk etmə tərzini və davranış 
mexanizmini müəyyənləşdirir. Buna 
görə də, istər Birinci və İkinci Qarabağ 
müharibələrində, istərsə də indi, 12 
sentyabr Ermənistan miflərindən 
qaynaqlanan dezinformasiya 
texnologiyalarından istifadə edərək, 
öz xalqını və bütün dünyanı hərbi 
toqquşmanın Azərbaycan tərəfindən 
başlandığına inandırmağa çalışır. 

Bu dəfə də erməni təbliğat 
maşını yalana, saxtakarlığa əl 
atdı. Azərbaycanı erməni yaşayış 
məntəqələrini atəşə məruz qoymaqda 
ittiham etməyə çalışdı. Halbuki müdafiə 

olunan Azərbaycan ermənilərin atəş 
mövqelərinə cavab zərbələri endirmişdi. 
Heç kimə sirr deyil ki, əgər mülki 
obyektlərə zərbə endirilməsi ilə bağlı 
fakt ermənilərin ixtiyarında olsaydı, 
erməni mətbuatı bütün aləmə car 
çəkər və gündəmdən düşməyə imkan 
verməzdi. Halbuki müşahidəçilər son 
vaxtlar Ermənistandan Azərbaycan 
sərhədləri boyunca hücum silahları, ağır 
artilleriya və şəxsi heyətin yığıldığını 
qeyd edirdilər. Məqsəd təxribat 
törətmək, Azərbaycanın sülh gündəliyini 
pozmaq idi. Azərbaycan hökuməti 
dəfələrlə və aydın şəkildə bəyan edib 
ki, üçtərəfli Bəyanatın tələblərinin ciddi 
şəkildə yerinə yetirilməsinin alternativi 
yoxdur. Söhbət, ilk növbədə, Zəngəzur 
dəhlizinin açılmasından, Ermənistan 
ərazisindəki Azərbaycan anklavlarının 
işğaldan azad edilməsindən, separatçı 
ordunun tərksilah edilməsindən, 
sərhədin delimitasiyasından gedir. 
Qarabağ məsələsinə gəlincə, 
Azərbaycan erməni icması ilə 
problemlərin həllini müstəsna olaraq 
özünün daxili işi sayır. Bundan başqa, 
rəsmi Bakı Nikol Paşinyan hökumətinin 
erməni icmasının gələcək taleyini iki 
dövlət arasında aparılan danışıqlarla 
əlaqələndirmək cəhdlərini rədd edir. 

Şübhəsiz ki, Ermənistanın 
hərbi-siyasi rəhbərliyi bu cür hərbi 
avantüralarla regionda gərginlik 

yaratmağa, sülh sazişi üzrə danışıqları 
pozmağa, üzərinə götürdüyü öhdəlikləri 
yerinə yetirməkdən yayınmağa çalışır. 
Bundan başqa, Ermənistan tərəfi 
Azərbaycanın Qarabağda və Şərqi 
Zəngəzurda tikinti işlərini pozmağa can 
atır. Lakin Azərbaycan reallıqların qəbul 
edilməsinin zəruriliyini daim qeyd edir 
və Ermənistanın da istənilən təxribatına 
cavab verəcəyini açıqlayır. 12 sentyabr 
toqquşması da bunu təsdiqləyir. 
Azərbaycan Ordusu qısa müddət 
ərzində gücünü bir daha nümayiş 
etdirdi. Erməni yalanlarının əksinə 
olaraq, ordumuz həqiqətin yanında 
olduğunu isbatladı, mövcud vəziyyətə 
görə, bütün məsuliyyətin yalnız 
Ermənistanın hərbi-siyasi rəhbərliyinin 
üzərinə düşdüyünü bəyan etdi.

Ermənistan BMT səviyyəsində 
də yalan danışır. Bu ölkənin səfiri 
uydurma faktlara söykənərək, 
ölkəmizi ittiham etməyə çalışdı. 
Ancaq Azərbaycanın BMT-dəki 
daimi nümayəndəsi Yaşar Əliyev 
Təhlükəsizlik Şurasının iclasında 
Ermənistan nümayəndəsinin çıxı-
şı zamanı səsləndirilən ittihamların 
əsassız və böhtan xarakterli olduğu-
nu vurğuladı: “Standart uydurmalar, 
təhriflər və aldatmalarla dolu bu 
bəyanatlar Ermənistanın beynəlxalq 
öhdəliklərini yerinə yetirməkdən, 
regionumuzda sülh, sabitlik və 
əməkdaşlığı təşviq etməkdən nə qədər 
uzaq olduğunu nümayiş etdirir”. Otuz 
il Azərbaycanın ərazilərini işğalda 
saxlayan Ermənistanın beynəlxalq 
hüquqdan danışmasını tamamilə 
təzadlı adlandıran daimi nümayəndə 
Ermənistanın Azərbaycanın ərazilərinə 
qondarma adlar verməklə ərazi iddiala-
rı ilə çıxış etməkdən çəkinməli oldu-
ğunu qeyd etdi. Bundan başqa, səfir 
Azərbaycanın guya Ermənistandakı 
mülki obyektləri hədəfə aldığı barədə 
iddiaların yalan olduğunu söylədi 
və məhz Ermənistanın 2020-ci ildə 
Azərbaycanın Gəncə və Bərdə 
şəhərlərindəki mülki binaları iri çaplı 
silahlardan atəşə tutduğunu vurğuladı.

Yalan danışmaq həm də 
reallıqlardan qaçmaq üsuludur. Bu gün 
Ermənistan rəhbərliyi dünyaya yalan 
danışmaqla haqlı olaraq qarşılaşdıqları 
reallıqlardan qaçmağa calışır. Amma 
həqiqəti gizlətmək mümkün deyil, 
gercəklik gec-tez yalanın üstündən 
qara xətt çəkir. Təbliğatı dostluğa, 
əməkdaşlığa, dinc yaşayışa yox, 
düşmənçiliyə istiqamətləndirən 
Ermənistanın indiki rəhbərliyinin 
siyasətinin iflasa uğrayacağı artıq 
günümüzün reallığıdır. 

Səbuhi MƏMMƏDOV, 
“Xalq qəzeti” 

Ermənilər yenə yalan üyüdürlər. Bu da təəccüblü deyil, çünki 
onların aldıqları nəfəs də yalandır. Aldatma onların həyat kre-
dosudur. Ermənilərin patoloji yalançı olduqlarını dünya da bilir. 
Amma, təəssüf ki, ermənilərin yalanlarına qulaq asanlar da, hətta 
inananlar da az deyil. Bu da təbiidir, bəzi ölkələr konyunktur 
siyasi maraqları naminə erməni yalanlarına həqiqət donu 
geyindirməyə can atırlar. Lakin yalanın hələ kimsəyə başucağı-
lığı və hörmət gətirdiyi məlum deyil. Həqiqət gec-tez qalib gəlir, 
yalan üyüdənlər isə tarixin unudulmuş səhifələrində öz layiqli 
yerlərini tuturlar.

Təəssüf ki, Fransanın hüquq-
mühafizə orqanları səfirliyin bina-
sının mühafizəsini lazımınca təşkil 
etməyiblər. Ermənilərin qanunsuzlu-
ğunu əks etdirən videogörüntülərdə 
yerli hüquq-mühafizə orqanları 
əməkdaşlarının erməni vandaliz-
minin qarşısını almaq üçün heç 
bir tədbir görmədiyi əks olunub. 
Azərbaycanın Fransadakı səfiri 
Rəhman Mustafayev öz Tvitter 
səhifəsində səfirliyin binasına 
basqınla yanaşı, fransız polisinin 
laqeydliyinə də etiraz edib: “Fransa-
nın erməni fanatları Azərbaycanın 
səfirliyinə basqın edirlər. Amma 
gəlin, erməni barbarlarını bir 
kənara qoyaq cənab Emmanuel 
Makron, səfirlikləri qorumayan 
və təhlükəsizliyimizlə bağlı əsaslı 
tələblərimizə məhəl qoymayan Fran-
saya ayıb olsun!”.

Sentyabrın 19-da Fransanın 
Azərbaycandakı səfiri Zakari Qros 
Xarici İşlər Nazirliyinə çağırılıb. 
Görüş zamanı Fransadakı 
Azərbaycan səfirliyinə qarşı radikal 
erməni qrupları tərəfindən törədilən 
hücumla bağlı XİN-in etiraz notası 
səfirə təqdim edilib. Görüşdə 
Azərbaycan Respublikasının xarici 
işlər nazirinin müavini Xələf Xələfov 
tərəfindən Fransadakı erməni 
diasporunun radikal ekstremist 
qüvvələrindən ibarət qrupun 
Azərbaycan Respublikasının 
Paris şəhərindəki səfirliyinə 
hücumunun nümayişkaranə 
surətdə Fransa qanunlarının 
və ümumtanınmış beynəlxalq 
hüquq normalarının kobud şəkildə 
pozulması ilə müşayiət edildiyi 
qarşı tərəfin diqqətinə çatdırılıb. 
Hücum zamanı səfirliyin binasına 
maddi ziyan vurulduğu, diplomatik 
nümayəndəliyin fəaliyyətinə və 
əməkdaşların həyatlarına təhlükə 
yaradıldığı qeyd edilib. 

Nazir müavini Xələf Xələfov 
tərəfindən radikal erməni 
qruplarının bu hərəkətlərinə 
şəraitin yaradılması və vaxtında 
qarşısının alınmamasına görə qəti 
etiraz bildirilib, diplomatik əlaqələr 
haqqında 1961-ci il tarixli Vyana 
Konvensiyasına uyğun olaraq 

diplomatik nümayəndəliklərin 
təhlükəsizliyini qəbul edən 
ölkə tərəfindən təmin edilməsi 
öhdəliyinin Fransa tərəfindən yerinə 
yetirilməməsinə görə dərin təəssüf 
ifadə edilib. Həmçinin diplomatik 
nümayəndəliyə və onun heyətinə 
təhlükə yaradan vandalizm aktının 
Fransanın hüquq-mühafizə orqanları 
tərəfindən hərtərəfli araşdırılması, 
müvafiq hüquqi qiymətin verilməsi, 
təqsirkar şəxslərin məsuliyyətə 
cəlb edilməsi və vurulmuş ziyanın 
ödənilməsinin təmin olunması tələb 
edilib. Fransa səfiri Azərbaycan 
səfirliyinə qarşı baş verən hadisənin 
təəssüf doğurduğunu bildirib. 
Azərbaycan tərəfinin müraciətinə 
müvafiq olaraq, hadisəyə hüquqi 
qiymətin verilməsi üçün aidiyyəti 

addımların atılacağı qeyd edilib. 
Bundan əlavə, faktla bağlı 

Azərbaycan Baş Prokurorluğunda 
cinayət işi başlanılıb. Baş Prokuror-
luq tərəfindən həmin cinayət işi üzrə 
istintaqın Fransanın aidiyyəti or-
qanları ilə əməkdaşlıq çərçivəsində 
aparılması üçün hüquqi yardım 
haqqında vəsatətlə müraciət edilib. 
Lakin rəsmi Paris hələ ki, günahkar-
ların cəzalandırılmasına nədənsə 
tələsmir.

Bir müddət keçdikdən sonra 
Fransanın Xarici İşlər Nazirliyi 

açıqlama yayaraq, Azərbaycanın 
Parisdəki səfirliyini hədəf alan 
qəbuledilməz insidentlərdən 
təəssüfləndiyini bildirdi: “Fransa 
hökumətinin səlahiyyətliləri səfirliyin 
təhlükəsizliyini bərpa etmək və onun 
normal fəaliyyətini təmin etmək 
üçün bütün tədbirləri görüblər. Belə 
hadisələrin baş verməməsi üçün 
ayıq-sayıqdırlar.” 

Azərbaycanın Fransadakı 
səfirliyi bu ölkədə yaşayan erməni 
fanatiklər tərəfindən Parisdəki 
səfirliyin binasına edilən hücumdan 
sonra Fransanın səlahiyyətli 
orqanlarından müvafiq tədbirlər 
görməyi tələb edib. Bu məqsədlə 
Azərbaycanın Fransadakı səfirliyi 
rəsmi Tviter səhifəsində bəyanat 
yayıb. Bəyanatda Fransanın 

səlahiyyətli orqanlarından 2022-ci 
il sentyabrın 18-də erməni radikal 
qruplarının hücumunu hərtərəfli 
araşdırmaq, məsələyə hüquqi 
qiymət vermək, bu hücumun 
vurduğu ziyanı aradan qaldırmaq, 
Azərbaycan Respublikasının 
Parisdəki səfirliyi və mədəniyyət 
xidməti binası qarşısında bütün gün 
ərzində polisin olmasını təmin etmək 
tələb edilib. Çünki erməni vandalları 
bu cür əməlləri yenidən törədə, 
ssenari yenidən təkrarlana bilər.

Məsələ aydındır, Fransa hazırda 
mövcud məsuliyyətdən yayınır. 
Çünki səfirliklərin qorunmasına 
bütün dünyada səfirliyin yerləşdiyi 
ölkə təminat verir və bu məqsədlə 
qapısında 24 saatlıq silahlı mühafizə 
təşkil olunur. Hər hansı problem 
baş verərsə, həmin mühafizə 
tərəfindən həyəcan siqnalı verilir 
və bir neçə dəqiqəyə lazım olan 
sayda polis əraziyə gəlir. Lakin biz 
Fransa polisindən bunu görmədik. 
Bəlkə onlara erməni fitnəkarlığına 
müdaxilə etməmək tapşırığı 
verilmişdi?! 

Bir məsələni vurğulamaq 
xüsusilə yerinə düşər ki, elə 
həmin gün Gürcüstanın paytaxtı 
Tiflisdə də ermənilər Azərbaycan 
səfirliyinə qarşı təxribata cəhd 

ediblər. Belə ki, Tiflisdə yaşayan 
ermənilər Azərbaycanın Gürcüstan-
dakı səfirliyinə doğru yürüş etmək 
istəyiblər. Polis yürüş iştirakçılarının 
qarşısını Metexi körpüsü üzərində 
kəsib. Əraziyə çoxlu sayda hüquq-
mühafizə orqanı əməkdaşları cəlb 
edilib. Belə hadisələr Livan, ABŞ, 
Fransa, Yunanıstan və bir sıra 
digər ölkələrdə də təkrarlansa belə 
qarşısını almağa cəhd edilib. Ma-
raqlıdır, Fransanın hüquq-mühafizə 
orqanları təxribatçıların qarşısını ala 
bilməzdimi?

Xatırladaq ki, avqustun 4-də bir 
neçə şəxs Londonda Azərbaycan 
səfirliyinə hücum etmişdi. Onlar 
səfirliyin yerləşdiyi binada 
Azərbaycan bayrağını çıxarıb 
yerinə dini şüar yazılmış bayraq 
taxıblar, divarlara, pəncərələrə ərəb 
dilində şüar yazıb və səsləndiriblər. 
Londondakı hücumla, Fransa 
səfirliyinə hücum və Tiflisdəki 
məlum insident arasında əlbəttə 
ki, əlaqə var. Çünki Londondakı 
hadisə Azərbaycan Ordusunun 
Rusiya sülhməramlı kontingentinin 
müvəqqəti yerləşdiyi Azərbaycan 
ərazisindəki qeyri-qanuni erməni 
silahlı dəstələrinin üzvlərinin terror-
təxribat əməlinə cavab olaraq 
keçirdiyi “Qisas” əməliyyatından bir 
gün sonraya təsadüf etmişdi. İndi 

də Ermənistanın sərhəd təxribatına 
Azərbaycan Ordusunun sərt cava-
bından sonra ermənilərin səfirliklərə 
hücumu başladı. Nəzərə almaq 
lazımdır ki, ermənilərin ASALA və 
başqa terror təşkilatları yarandıqları 
gündən Azərbaycana və Türkiyəyə 
qarşı fəaliyyət göstərirlər, diplomatik 
korpusları hədəf alırlar. Son hücum 
cəhdlərinin arxasında da erməni ter-
ror qruplarının dura biləcəyi ehtimalı 
böyükdür. 

Ermənilərin fitnəkarlığı xaricdə 
də hiddət doğurub. Fransa Milli 
Assambleyasında Fransa – 
Azərbaycan dostluq qrupunun vitse-
prezidenti Jerom Lamber bildirib ki, 
Azərbaycanın Fransadakı səfirliyinə 
hücum edənlər qanun qarşısında 
törətdikləri əməllərə görə cəzalarını 
almalıdırlar: “Həmin şəxslər Fran-
sada olan erməni fanatiklərdir. 
Onların bu əməllərinə qarşı lazımi 
tədbirlər görülməlidir və görülüəcək. 
Belə hadisənin olması iki ölkə üçün 
utancvericidir. Bununla Ermənistanın 
özünün imicinə də zərər vururlar. 
Təəssüf ki, biz onların qarşısını 
almasaq, daha böyük hadisələrə yol 
aça bilərlər. Ermənipərəst qüvvələr 
Fransada fəaldır və ətrafındakı 
insanlara olduqca böyük ziyanlar 
vururlar. Fransada böyük erməni 
lobbisi özünün imicini daha da aşağı 
salır.”

Səfirlik qarşısında etiraz aksi-
yaları bütün dünyada normal haldır, 
Azərbaycanın xaricdə yaşayan 
fəalları da müxtəlif dövlətlərin 
səfirlik binaları qarşısında müəyyən 
tədbirlər təşkil edirlər. Azərbaycan 
fəalları heç bir səfirliyin ərazisinə 
soxulmur, güc tətbiq etmir, ölkələri 
və millətləri təhqir etmir, aşağılamır, 
təzyiq göstərmirlər. Çünki diplomatik 
korpusun yerləşdiyi binaya hücum 
fərqli anlamdır, cinayət əməlidir. 
Səfirliyə hücum, elə həmin dövlətə, 
konkret halda isə Azərbaycana hü-
cum deməkdir, çünki səfirlik ərazisi 
bizim ərazimizdir. Necə olur ki, 
Azərbaycan vətəndaşları hər hansı 
səfirlik önündə etiraz keçirəndə on-
lardan səfirlikdən ən azı 15-20 metr 
aralı durmaqları tələb olunur, eynilə 
bu, bütün ölkə vətəndaşlarına şamil 
olunmalıdır. Ancaq erməni vandal-
larına şərait yaradıb, Azərbaycan 
səfirliyinə hücum etmələrinə seyirci 
qalmaq olmazdı. 

Hadisələrin gedişatı onu göstərir 
ki, Azərbaycana qarşı bu və ya buna 
oxşar şəkildə təxribatlar müxtəlif 
ölkələrdə təkrar oluna bilər. Bu 
hadisələrin də siyasi kampaniya 
şəklində idarə olunması şübhəsizdir. 
O səbəbdən belə hadisələrə qarşı 
daha kəskin münasibət ortaya 
qoyulmalıdır və iştirakçılarıdan 
daha çox bu işləri təşkil edənlərin 
və şərait yaradanların üzərinə 

gedilməlidir. Təxribatçıların bu ad-
dımları sərhədimizə olunan təcavüz 
kimi qiymətləndirilməlidir. Belə 
hallarda hətta beynəlxalq hüquq 
tərəfindən sərhəd pozanların saxla-
nılıb neytrallaşdırılmalarını, ehtiyac 
yaranarsa, zərərsizləşdirilməsini 
məqsədəuyğun hesab edilməlidir. 
Son olaraq Fransa səfirliyinə 
hücum bir daha göstərir ki, bü-
tün bunlar “gözü qızmış erməni 
vətənpərvərləri” deyil, bir mərkəzdən 
idarə olunan prosesdir, dün-
yada Azərbaycanın haqq işini 
əngəlləmək, ölkəmizin diplomatik 
fəallığını zəiflətmək məqsədi daşıyır.

Təəssüf doğuran başqa bir hal 
isə odur ki, ermənilərin bu radikal 
hücumları hansısa antidemokratik 
ölkədə deyil, Fransa kimi özü-
nü demokratiyanın beşiyi hesab 
edən ölkədə baş verib. Fransa 
hökuməti cinayətkarları aşkarlayıb 
cəzalandıra bilməzdimi? Təəssüf 
ki, yenə də Azərbaycana qarşı ikili 
standartların sərgilənməsini görü-
rük. Ermənilərə havadarlıq etmək 
birmənalı şəkildə Azərbaycanın 
haqq işini əngəlləmək, sülh prose-
sinin qarşısını almaqdan başqa bir 
şey deyil. 

Dünyaya demokratiya dərsi 
keçməyə çalışan Fransa illərdir 
ki, Ermənistana verdiyi dəstəklə 
həm də işğala, separatizmə dəstək 
verib. Bu özünü 30 ilə yaxın 
ATƏT-in Minsk qrupunda həmsədr 
olduğu illərdə də, 44 günlük Vətən 
müharibəsində də göstərib. Fransa 
müharibə günlərində açıq şəkildə 
işğala, bir ölkənin ərazi bütövlüyü-
nün pozulmasına, onun ərazisində 
separatizmin yuva salmasına 
haqq qazandırıb. Müharibədən 
sonra münasibətlərin norma-
la düşəcəyini gözləmək olardı. 
Çünki ən azı Azərbaycanla olan 
iqtisadi əlaqələr Fransa üçün də 
vacibdir. Digər tərəfdən, Avropa 
İttifaqının əsas ölkələrindən olan 
Fransa qurumun Azərbaycanla 
münasibətlərini, ölkəmizin Avropa-
nın enerji təhlükəsizliyindəki rolunu 
qiymətləndirməli idi. 

Görünən odur ki, səfirliklər qar-
şısında bu şəkildə basqınları təşkil 
edənlər istənilən halda məsuliyyətə 
cəlb edilə, cinayətkar əməllərinə 
görə cəzalarını ala bilərlər. Təəssüf 
ki, səfirliyin yerləşdiyi ölkənin 
rəsmilərinin bu kimi məsələlərə göz 
yummaqları, onlara dəstək olma-
sı təəssüratı yaradır. Bu isə heç 
bir beynəlxalq hüquq normasına 
sığmır, dövlətlər arasında illərlə 
formalaşmış nüfuza xələl gətirə, 
münasibətlərin korlanmasına şərait 
yarada bilər.

Rizvan FİKRƏTOĞLU, 
“Xalq qəzeti”

Erməni vandalizmi indi də 
Avropada baş qaldırır

Sentyabrın 18-də Fransada yaşayan ermənilər 
Azərbaycanın bu ölkədəki səfirliyinə hücum ediblər. 
Erməni vandalları səfirliyin qarşısındakı dəmir maneələri 
qıraraq binaya daxil olmağa çalışıblar. Sosial şəbəkələrdə 
yayılan görüntülərdə Azərbaycanın Fransadakı səfirliyinin 
inzibati binasına radikal erməni qrupu üzvlərinin hücu-
mu, səfirliyə zorla daxil olmağa cəhd etmələri, əllərindəki 
əşyalarla binaya və ətraf əraziyə maddi ziyan vurmaları 
açıq-aydın görünür. Bu, erməni radikallarının növbəti 
təxribatlarındandır. 

Ermənistan üzərinə götürdüyü 
öhdəlikləri yerinə yetirməlidir 

Azərbaycan, Ermənistan və Rusiya liderləri 
arasında imzalanmış 10 noyabr 2020-ci il 
tarixli üçtərəfli Bəyanat təkcə regiondakı 
30 illik müharibəyə son qoymadı, həm də 
region ölkələri üçün real əməkdaşlıq imkan-
ları yaradıb. Bəyanatda Cənubi Qafqazda 
nəqliyyat əlaqələrinin bərpasını nəzərdə tutan 
müddəalar da yer alıb. Bu, əsasən sənədin 9-cu 
maddəsində nəzərdə tutulur. Həmin maddədə 
qeyd edilir ki, bölgədəki bütün iqtisadi və 
nəqliyyat əlaqələri bərpa olunmalıdır. Elə həmin 
maddəyə əsasən, Ermənistan Azərbaycanın 
qərb bölgəsi ilə Naxçıvan Muxtar Respublikası 
arasında Zəngəzur dəhlizi vasitəsilə nəqliyyat 
əlaqəsinə zəmanət verib.

Regionda nəqliyyat-kommunikasiya 
əlaqələrinin bərpası məsələsi keçən il yanva-
rın 11-də Azərbaycan, Rusiya və Ermənistan 
liderləri arasında keçirilmiş üçtərəfli görüşdə 
də ayrıca müzakirə mövzusu olub. Bu işlərin 
görülməsi üçün artıq Azərbaycan, Ermənistan 
və Rusiya baş nazirlərinin müavinləri 
səviyyəsində üçtərəfli işçi qrup yaradılıb. 
İndiyədək aparılmış müzakirələr nəticəsində 
dəmir və avtomobil yollarının bərpası qərara 
alınıb.

Azərbaycan Prezidenti İlham Əliyevin 
təşəbbüsü ilə Zəngəzur dəhlizinin bərpası 
ilə bağlı ideyanın irəli sürülməsi əməkdaşlıq 
və nəqliyyat əlaqələrinin yaradılması baxı-
mından son dərəcə mühümdür. Yaranacaq 
əməkdaşlıq Ermənistanın özü də daxil ol-
maqla regiondakı bütün ölkələrin maraqlarına 
xidmət edir. Azərbaycan bu dəhlizin yaradıl-
ması və nəqliyyat əlaqələrinin bərpası ilə bağlı 
öhdəliklərinə sadiq olduğunu dəfələrlə bəyan 
edib. Eyni zamanda, Qarabağla Ermənistanı 
birləşdirən Laçın dəhlizi 10 noyabr Bəyanatında 
nəzərdə tutulduğu kimi, yenidən inşa edilərək 
istifadəyə verilib.

Ancaq Ermənistan son günlərə qədər 
Bəyanatın bir sıra müddəalarını, eləcə də 
sonrakı görüşlərdə əldə olunmuş razılaş-
maları, o cümlədən, silahlı tör-töküntülərini 
Qarabağ ərazisindən çıxarmaqla, Zəngəzur 
dəhlizini açmaqla və sərhədlərin delimitasiyası 
ilə bağlı öhdəliklərini yerinə yetirməyib. Pa-
şinyan Zəngəzur dəhlizi ilə bağlı qərara gələ 
bilmədiyindən Azərbaycan İran ərazisindən 
keçməklə Naxçıvana başqa bir yol çəkmək 
məcburiyyəti ilə üzləşdi. 

Bu günlərdə Rusiya Prezidenti Vladimir 
Putin də Bakı və İrəvanı atəşkəs rejiminə riayət 
etməyə və Rusiya, Ermənistan və Azərbaycan 
liderlərinin üçtərəfli Bəyanatlarına ciddi şəkildə 
əməl etməyə çağırıb. Rusiya lideri xarici ölkə 
səfirlərinin etimadnamələrinin təqdim edilməsi 
mərasimində bildirib: “Bizə yaxın dövlətlər 
arasında hər hansı münaqişəli vəziyyət bizi 
ciddi narahat edir. Biz tərəfləri təmkinliyə, 
atəşkəs rejiminə ciddi riayət etməyə və Rusiya, 
Azərbaycan və Ermənistan liderlərinin üçtərəfli 
Bəyanatlarına qətiyyətlə əməl etməyə çağırırıq”. 

Onun sözlərinə görə, mübahisəli ərazi 
məsələlərinin həllinin açarı Rusiyanın 
məsləhətçi köməyi ilə Ermənistan–Azərbaycan 
sərhədinin delimitasiyası üzrə ikitərəfli komissi-
ya çərçivəsində peşəkar birgə işdədir.

Ermənistanla sülh yaradılması, üçrərəfli 
Bəyanatın maddələrinin yerinə yetirilməsi 
Avropa İttifaqının da marağındadır və onun 
təşəbbüsü ilə bununla bağlı Azərbaycan və 
Ermənistan liderləri arasında artıq üç görüş 
keçirilib. Bu ilin mayında Brüsseldə Azərbaycan 
Prezidenti, Avropa İttifaqı Şurasının Prezidenti 
və Ermənistanın baş naziri arasında keçiril-
miş görüş zamanı Ermənistan və Azərbaycan 
arasında sülh müqaviləsinin hazırlanması, bu 
xüsusda Azərbaycan tərəfindən beynəlxalq 
hüquqa əsaslanan beş prinsipin təqdim olun-
ması, iki ölkə arasında münasibətlərin normal-
laşdırılması, nəqliyyat dəhlizlərinin açılması, 
sərhədlərin delimitasiyası ilə bağlı məsələlər 
müzakirə olunub, Zəngəzur dəhlizinin açılması, 
o cümlədən həm dəmir yolu, həm də avtomobil 
yolunun çəkilməsi məsələləri ilə bağlı razılığa 
gəlinib. Hətta bu məsələlərlə bağlı hər iki ölkədə 
yaradılmış komissiyaların ilk görüşü də baş tu-
tub. Amma Zəngəzur dəhlizi məsələsi yerindən 
tərpənmir. Ermənistan elə bilir ki, məsələnin 
həlli uzandıqca dəhliz yaddan çıxacaq. 

Amma belə deyil. 10 noyabr Bəyanatı onu 
imzalayanlardan heç birinin yadından çıxma-
yıb. Sadəcə, hamı istəyir ki, Ermənistan öz 
öhdəliklərini xoşluqla, sülh və anlaşma yolu 
ilə həll etsin. Ermənistan isə üzünü Qərbə 
çevirməklə aradan yayınmaq istəyir. Axı nə 
vaxta qədər? 

İqbal MƏMMƏDOV,  
Milli Məclisin deputatı 

Azərbaycan 44 günlük Vətən müharibəsini 
şanlı qələbə ilə başa vuraraq, bölgədə yeni 
reallıq yaratdı və düşməni torpaqlarımızdan 
qovaraq bu yeni reallıqla barışmağa məcbur 
etdi. Azərbaycan Prezidenti İlham Əliyev 
cəsarətlə bəyan etdi ki, bundan sonra hər kəs 
bu reallıqla barışacaq. 


